
Muslimin muslimat yang dirahmati Allah SWT sekalian,

Saya menyeru agar kita bersama-sama meningkatkan ketakwaan kita
kepada Allah SWT dengan melaksanakan segala perintah-Nya dan
meninggalkan segala perkara yang dilarangan-Nya. Marilah kita memberi

sepenuh tumpuan kepada khutbah yang disampaikan.

1 Fussilat : 37.
2 Ali-‘Imran: 102.

Pada pagi yang mulia ini mimbar akan membicarakan khutbah
bertajuk: " MENYINGKAP KEAGUNGAN ILAHI ",

Muslimin muslimat yang dikasihi sekalian,

Penciptaan Matahari dan Bulan serta pertukaran siang dan malam
yang silih berganti, merupakan sebahagian daripada tanda-tanda
kekuasaan dan kebesaran Allah SWT. Begitu juga dengan penciptaan alam
semesta ini, alam yang begitu luas, yang mengandungi berjuta-juta bintang,
berjuta-juta galaksi, yang mengandungi berjuta-juta makhluk ciptaan-Nya.
Hanya Allah SWT sahaja yang mampu menjadikan serta mentadbirnya dan

mengetahui hikmah di sebalik semua penciptaan ini.

Firman Allah SWT dalam surah Yunus ayat5 - 6 :

“Dialah yang menjadikan matahari bersinar (terang-benderang) dan
bulan bercahaya, dan yang menentukan perjalanan setiap satunya di
tempat peredarannya (masing-masing) supaya kamu dapat mengira
bilangan tahun dan mengukur masa. Allah tidak menciptakan semua itu
melainkan adanya faedah dan kegunaannya yang sebenar. Dia
menjelaskan ayat-ayat-Nya (tanda-tanda kebesaran-Nya) satu persatu bagi
kaum yang mahu mengetahui (hikmah sesuatu yang dijadikan-Nya).
Sesungguhnya pada pertukaran malam dan siang silih berganti, dan pada

segala yang dicipta oleh Allah di langit dan di bumi, benar-benar terdapat

tanda-tanda (yang menunjukkan undang-undang dan peraturan Allah)

kepada orang yang mahu bertakwa.”

Al-Quran mengajak kita untuk sentiasa berfikir dan memikirkan setiap
ciptaan Allah SWT dan fenomena yang berlaku di sekeliling kita, bahawa
semua yang Allah SWT jadikan ini tidaklah secara sia-sia. Kesedaran ini
akan membawa kita bersaksi bahawa semuanya ini adalah ciptaan dan di
bawah kekuasaan Allah SWT, dan kita merupakan makhluk yang lemah
tidak berkuasa. Pemerhatian ini akhirnya akan menzahirkan ketauhidan

bahawa hanya Allah SWT yang layak disembah dan tiada sekutu bagi-Nya.

Walaupun terkadang ada dalam kalangan manusia itu bersikap angkuh
dan sombong seolah mencabar kekuasaan Allah SWT, lalai dan leka
sehingga mengabaikan perintah Allah SWT, namun dengan merenung
kehebatan ciptaan dan tadbir urus kerajaan Allah SWT, akan menjadikan
kita lebih merendah diri, mengakui kelemahan serta akur terhadap
kehendak dan ketentuan-Nya. Sebenarnya sebagai makhluk yang lemah,
kita tidak layak untuk sombong dengan mempertikai segala ketentuan-Nya,

apatah lagi tunduk atau menyembah kepada selain Allah SWT.
Hadirin yang dirahmati Allah SWT,

Matahari dan Bulan merupakan dua objek yang dekat dengan kita.
Kedua-duanya tetap berputar dan beredar mengikut sunnah yang Allah
SWT telah tetapkan padanya mengikut jalannya masing-masing. Dalam
peredaran Matahari dan Bulan ini, Allah SWT dengan kekuasaan-Nya
mentakdirkan kedua-duanya berhimpun dan bersatu dalam satu garisan,

dan itulah yang dinamakan fenomena gerhana.

Ahli-ahli falak telah menghitungkan bahawa Gerhana Bulan Penuh
akan berlaku pada pagiini, 8 September 2025, bersamaan 15 Rabi’ul Awwal

1447 Hijri. Gerhana bulan yang berlaku ini adalah suatu peristiwa yang

menakjubkan kepada seluruh umat manusia. Gerhana bulan berlaku
apabila jasad bulan atau keseluruhan bulan memasuki kawasan bayang-
bayang gelap bumi yang menyebabkan bulan tidak dapat menerima cahaya

matahari untuk dipantulkan kepada penduduk bumi.

Di Selangor, fenomena Gerhana Bulan ini dapat disaksikan bermula
pukul 12.26 pagi hingga 3.56 pagi waktu Malaysia, iaitu hampir 3 jam 30
minit. Pada ketika ini kita berpeluang menyaksikan purnama bulan pada
permulaannya, kemudian jasad bulan sedikit demi sedikit ditutupi oleh
bayang bumi dan akan kembali menjadi purnama semula. Kemuncak

Gerhana Bulan Penuh adalah pada jam 2.12 pagi.

Muslimin muslimat yang dirahmati Allah SWT,

Gerhana adalah suatu perubahan dan kejadian yang menjadi tanda
kebesaran serta keagungan Allah SWT. la berlaku melalui sistem
peredaran bumi, matahari, dan bulan pada orbit masing-masing.
Sesungguhnya, peristiwva ini amatlah mudah bagi Allah SWT untuk

melaksanakannya.

Gerhana matahari atau bulan bukanlah satu petanda kepada perkara
aneh atau menakutkan, sebaliknya ia berlaku atas kehendak dan
kekuasaan Allah SWT. Segala sesuatu di alam ini berada di bawah

kekuasaan-Nya, dan tiada satu pun kuasa yang mampu menghalangnya.
Firman Allah SWT dalam surah al-Bagarah ayat 117:

“Allah jualah yang menciptakan langit dan bumi (dengan segala
keindahannya); dan apabila la berkehendak (untuk menjadikan) suatu,

maka la hanya berfirman kepadanya: “Jadilah engkau!” Lalu menjadilah ia.”

Justeru itu, Islam menganjurkan umatnya untuk melaksanakan solat
sunat Gerhana ketika berlakunya gerhana bulan atau matahari.
Berdasarkan hadis Rasulullah SAW yang diriwayatkan daripada Aisyah

Radhiallahuanha:
Y5 u5T ol lawiad ¥ ol ST e QBT 528119 Gud i) &)

“Sesungguhnya matahari dan bulan adalah dua daripada keagungan
Allah. Gerhana kedua-duanya berlaku bukan disebabkan mati atau hidup
seseorang. Apabila kamu melihat terjadi gerhana matahari atau bulan,
maka hendaklah kamu berdoa kepada Allah SWT dan mendirikan solat dan
bersedekah.”

(Riwayat al-Bukhari).

Hadirin sekalian,

Mengakhiri khutbah gerhana bulan pada pagi ini, mimbar menyeru

supaya:

1. Umat Islam wajib meyakini bahawa segala fenomena alam yang
berlaku termasuk gerhana bulan pada hari ini, adalah dengan izin dan
kekuasaan Allah SWT dan bukan secara kebetulan ataupun sebab-sebab

yang lain.

2. Umat Islam hendaklah mengakui kehebatan dan kekuasaan
Allah SWT dengan sentiasa tunduk dan patuh melaksanakan segala
perintah-Nya serta mempertingkatkan iman dengan memperbanyakkan amal
soleh pada setiap masa.

3. Umat Islam hendaklah menjauhi segala perbuatan,
kepercayaan dan perkara khurafat khususnya yang dikaitkan dengan
fenomena gerhana.

“‘Sesungguhnya dalam penciptaan langit dan bumi, dan silih
bergantinya malam dan siang terdapat tanda-tanda bagi orang-orang yang
berakal, (laitu) orang-orang yang mengingat Allah sambil berdiri atau duduk
atau dalam keadan berbaring dan mereka memikirkan tentang penciptaan
langit dan bumi (seraya berkata): "Wahai Tuhan kami, tiadalah Engkau
menciptakan ini dengan sia-sia, Maha Suci Engkau, maka peliharalah kami

dari siksa neraka.”
(Surah Ali ‘Imran: 190-191).

3 Al-Ahzab: 56.

Ya Allah! Kukuhkanlah akidah umat Islam berteraskan ajaran Ahli
Sunnah Wal Jamaah yang berada di atas jalan Nabi Muhammad SAW dan
para sahabat Radiallahuanhum. Jauhkanlah kami daripada segala bentuk
rasuah dan salah guna kuasa, begitu juga kesesatan, syirik dan khurafat,
serta lindungilah kami daripada fithah yang boleh menggugat kesatuan dan

perpaduan umat Islam.

Ya Allah! Kurniakanlah keamanan dan kemakmuran kepada negara
dan negeri kami. Peliharalah kami daripada segala bentuk bala bencana,
fitnah dan musibah seperti jenayah membunuh, perbuatan buli serta
menzalimi orang lain. Anugerahkanlah kepada kami para pemimpin yang
berintegriti, tegas dan berani menegakkan kebenaran berlandaskan syariat-
Mu.

Ya Allah! Kami memohon perlindungan-Mu daripada kejahatan para
musuh dan pengkhianat. Peliharalah kami daripada godaan syaitan dan

tentera-tenteranya serta bimbinglah kami untuk sentiasa mendekatkan diri

kepada-Mu.

4 Al-Furgan: 74.
5 Al-Bagarah: 201.
® Al-Nahl: 90.

